
Mesa Redonda "Avilés de Taramancos, a lingua do mar" 
 

Xosé María Álvarez Cáccamo
 

O mar na poesía de Avilés de Taramancos
(Guión para a mesa redonda)
  

 

1.- O poeta namorado dos navíos

A experiencia rural de neno labrego como clave existencial da poesía da terra en Avilés. Maior e máis intensa presenza do tema da terra fronte aos motivos marítimos. O mar como obxecto de contemplación: navegante contemplativo, namorado dos navíos.
 

 

 

 

 

2.- Terra e mar: fusión e contraste

Os significados "terra" e "mar", de frecuente dimensión simbólica, preséntanse ás veces fundidos nun mesmo poema ao xeito de contidos complementarios. En Os poemas da ausencia o poeta exprésase através dun autorretrato do eu físico construído con materias sólidas e substancias líquidas: "vísceras roídas de salitre, /dornas me navegan polo tórax / (...) levo o corazón feito de trigo, / de millo temperán, de mel, de viño...".

O eu individual trascende cara a identificación co ser colectivo, coa comunidade popular. Conciencia solidaria -reiterada disposición ética na obra total de Avilés- a partir da experiencia individual e da condición labrega e mariñeira do entorno familiar: "canta en min o labrego cavador.../ ...o mariñeiro.../...¡Non son un home: son un pobo." (Nova crónica de Ulises).

Máis habitual é a presentación dos temas "terra" / "mar" en contraste, especialmente en As torres no ar, libro organizado en tres seccións, as dúas primeiras en antítese entre ambos significados: CANTOS A CARÓN DA TERRA / O CÁNTICO DAS NAVES: ELEXÍAS DO MAR. Ambos motivos atinxen neste libro un decisivo e intenso sentido simbólico. A experiencia da labranza, vitalmente relacionada coa nai e a avoa do poeta, representan o principio feminino e a querencia de estabilidade. Pola contra, o mar , mundo do pai e, en xeral, da xinea masculina de Antón, significa a aventura, o engado da fuxida. Acougo e inestabilidade, permanencia e viaxe conforman os extremos dunha tensión vital constante na vida e na obra de Avilés.
 

 

 

 

 

3.- O soño marítimo na obra de Avilés

O asombro do neno e do mozo Antón diante dos grandes navíos fondeados fronte á vila de Noia :" Balandros, goletas, pícholas, pailebotes de proa afiada que viñan a varar nas ribeiras de Noia, a invernar, a reparar fondos nos estaleiros de A Barquiña. E deixaban na ría o aroma do galipote, da brea, da pintura fresca. Os rapaces coñeciámolos como se certamente foran nosos, e debuxabamos nas libretas da escola a súa liña fermosa con ondas e gaivotas, pondo sempre o seu nome no costado de popa: Consuelo María, Maniños, Pepito Hermoso, Lealtad, Nova Flor do Barqueiro. Olga" (Nova Crónica das Indias). O Olga representaba para Antón a semente da estética e da liberdade, clave vital e poética.

O discurso simbólico de Avilés como deriva natural da experiencia. A ollada simbolizadora foi previa á escrita. Os navíos significaron xa na nenez de Antón o engado de fuxida e aventura.

O navío como símbolo da aventura: "É unha expectativa. / Algo que vai partir subitamente: que levanta / áncora a cada instante." (As torres no ar) 
O anceio de fuxida : "...van / nesa maravilla arvorada / os meus anseios de voar. " (As torres no ar). Cómpre evitar confusións: o anceio de voar non xustifica a experiencia emigrante de Avilés, obrigado e dramático exilio.

O sentimento de saudade, compañeira inevitábel da navegación. A dor pola ausencia do pai, decote embarcado, é emoción reiterada en O CÁNTICO DAS NAVES, conxunto de poemas elexíacos (ELEXÍAS DO MAR), co pai como protagonista de varios textos: "...meu pai no paquebote / -ese castelo que por sempre cruza / polo meu corazón como unha ausencia." (As torres no ar)
A saudade na poesía de Avilés é tamén estado síquico permanente que supera a continxencia da dor pola ausencia concreta: "...a longa fondura da saudade, / compañeira perpetua da feliz singradura. " (Última fuxida a Harar). O poeta ten declarado ademais unha moi persoal "filosofía da saudade", de raíces piñeiristas e remoto fondo de cerne místico: "Hai unha ánsia permanente de fundir-se, de ser un só, e desa ánsia sempre en vilo, nunca cumprida no seu desexo, nace a saudade, que é unha melancolía crónica mais que é tamén un estado de felicidade porque perfila un sentimento, unha ferida na que ún se goza, que cauteriza o sentido de culpa ao mesmo tempo que serve de espora e aguillón para ter sempre presente aquelo que se ama na memória" (Obra viva).

· A navegación como viaxe de retorno ás orixes na proximidade da morte: "É hora, capitán, collamos rumbo / de cara o tempo que ficou no olvido..." (Última fuxida a Harar).
 

 

 

 

 

4.- A semente e o navío

· A Poética Terrestre de Antón Avilés concéntrase nun poema de As torres no ar no que a semente representa todos os valores simbólicos da labranza e da Terra na súa dimensión cósmica: "Collo o grao da semente, esa ternura / na que sostén as trabes o universo / en tan mínima urna namorada.".

· Do mesmo xeito, a súa Poética Marítima atinxe unha expresión condensada e paradigmática nun poema do mesmo libro que ten o navío como protagonista. O texto nace da experiencia do poeta adulto a evocar, talvez no momento en que escoita o son dos calafates desde a beira da ría, as súas emocións de neno e identificar o seu propio eu infantil co barco recén construído:
"Na outra banda do mar constrúen o navío:
o martelar dos calafates resoa na mañá, e non saben
que están a construir a torre de cristal da miña infancia.
Non saben que cada peza, cada caderna maxistral
é unha peza do meu ser. Non saben
que no interior da quilla está a médula mesma
da miña espiña dorsal; que no galipote a quencer
está o perfume máxico da vida.
Que cando no remate ergan a vela e a enxarcia
tremole vagarosamente no ar
será o meu corazón quen sinta o vento,
será o meu corazón."
O poema elabora unha alegoría simbólica na que se vai identificando o proceso de construción do navío co do propio ser infantil. Deste xeito, finalmente se atinxe a identidade entre o barco e o ser humano a partir da equivalencia simbólica tradicional navegar=vivir. Se navegar é vivir, o home é o barco que navega.

A semente e o navío constitúen núcleos simbólicos concentrados que sintetizan, en plástica e rotunda formulación obxectual de dimensión esencial, a dicotomía simbólica TERRA/MAR, fundamento vital e poético de Antón Avilés.

